
Koperasi Malaysia, Singapura Tingkat Hubungan
Perdagangan Semasa Ekspedisi

SINGAPURA, 5 Okt (Bernama) -- Koperasi dari Singapura dan Malaysia
akan meningkatkan hubungan perdagangan antara kedua-dua negara
melalui ekspedisi 'Co-op Wheels Adventure 2012', yang dilepaskan dari
sini pagi Jjumaat.

Perjalanan melalui jalan raya itu bertujuan mengukuhkan hubungan
koperasi antara Singapura dan Malaysia serta bagi membolehkan
kerjasama rentas sempadan yang akan memberi manfaat kepada
pergerakan koperasi di kedua-dua negara.

Anggota parlimen, Seah Kian Peng, sebagai Penasihat kepada
Jawatankuasa Kebangsaan IYC Singapura dan anggota lembaga
Perikatan Koperasi Antarabangsa (ICA), melepaskan konvoi Singapura
pagi ini.

Ekspedisi tiga hari itu dianjurkan oleh koperasi Singapura - Customs
Credit Co-operative Society (S) Ltd, TCC Credit Co-operative Ltd,
Singapore Amalgamated Services Co-operative Organisation Ltd,
Singapore Government Staff Credit Co-operative Society Ltd dan Citiport
Credit Co-operative Ltd.

Co-op Wheels Adventure ini juga menggalakkan perkongsian amalan
terbaik antara koperasi Singapura dan Malaysia kerana masing-masing
dapat belajar daripada kejayaan satu sama lain.

Disokong oleh Persekutuan Koperasi Kebangsaan Singapura (SNCF),
inisiatif ini dianjurkan oleh koperasi, untuk koperasi, dan merupakan
sebahagian daripada Program Tahun Antarabangsa Koperasi
Pertubuhan Bangsa-Bangsa Bersatu (PBB IYC) Singapura 2012.

Rombongan yang melibatkan sebuah bas dan 14 kereta, membawa
lebih 80 anggota dari 12 koperasi, secara peribadi diketuai oleh
Pengerusi SNCF Chan Tee Seng, dan Ketua Pegawai Eksekutif Dolly Goh.

Mereka akan ke Kuala Terengganu di mana mereka akan berjumpa dan
mengadakan perangkaian dengan koperasi Malaysia dan Angkatan
Koperasi Kebangsaan Malaysia Bhd (Angkasa), organisasi koperasi
kebangsaan Malaysia.

Koperasi Singapura yang menyertai aktiviti ini termasuk Koperasi Kredit
Kakitangan Kerajaan Singapura, Koperasi Guru-guru Singapura,
Koperasi Pekerja Bank Singapura, Koperasi Kredit Kastam, Koperasi
Kredit TCC, Bedok Multi-purpose Co-operative dan Koperasi Kredit
Citiport.

Mereka akan bertemu dengan rakan-rakan mereka di Malaysia seperti
Noor Arfa Batik Terengganu, Koperasi Niaga Losong, Koperasi Homestay
dan banyak lagi.

Inisiatif ini bertujuan memperluaskan kejayaan perkongsian koperasi
rentas sempadan.

Presiden Angkasa Prof Datuk Dr Mohd Ali Baharum berkata secara
struktur, pergerakan koperasi Malaysia boleh dibahagikan kepada
segmen bandar yang kukuh dari segi kewangan dan segmen luar
bandar yang terdiri daripada pelbagai jenis koperasi berasaskan
pertanian dan nelayan.

"Keperluan masyarakat kami berbeza, jadi koperasi berkembang secara
berbeza, juga. Tetapi kami gembira aktiviti ini memberikan kami peluang
untuk meningkatkan pemahaman terhadap satu sama lain.

"Peluang untuk bertemu dan berinteraksi dengan pengendali bersama
Singapura amat berharga. Kami percaya, memandangkan kedudukan
kedua-dua negara yang berdekatan, akan wujud sinergi yang besar
yang boleh dimanfaatkan setelah terdapat interaksi berterusan,"
katanya.

-- BERNAMA

